
Ann A 29.03.2020 - 05.04.2020 - Cuinta domënia de 
Carsëma 

n. 18 

Di dij de scé ala vita 

 Ez 37, 12b–14  |  Rom 8, 8–11  |  Jan 11, 1–45 

  

Dal Vangele do San Jan:  

… 21Marta ti à dit a Gejù:  Signur, sce te fosses stè chilò, ne foss mi fre nia mort.  22Mo inće 

śëgn sai: Döt, do ći che te prëies Idî,  él ël che te darà.  23Gejù ti à dit: To fre ressoriarà.  
24Marta ti à dit:  I sa ch’al ressoriarà dala ressoreziun l’ultimo dé.  25Gejù ti à respognü:  Iö 

sun la ressoreziun y la vita.  Chël che crëi te mè viarà, inće sc’al mör,  26y vignun che vir y 

crëi te mè, ne moriarà mai.  Crëieste tö chësc?  27Marta ti à respognü:  Scê, Signur, i crëii che 

tö es le Messia, le Fi de Dî,  che dess gnì te chësc monn…..    39Gejù à dit: Tolede demez la 

pera!  Marta, la só dl defunt, ti à respognü:  Signur, al tofa bele, ćiodich’al é bele le cuarto dé.  
40Gejù ti à dit: Ne t’ài nia dit:  Sce te crëies, odaraste la gloria de Dî?  41Spo ài tut demez la 

pera.  Mo Gejù à alzè sü edli y à dit:  Pere, i te diji dilan, che te m’as ejaudì.  42I savô che tö 

m’ejaudësces dagnora,  mo por la meja inćër me ia l’ài dit,  ćiodich’ai dess crëie che tö m’as 

menè.  43Do ch’al â dit chësc, àl cherdè cun usc sterscia:  Làzarus, vì fora!  44Le mort é gnü 

fora, sü pîsc y sües mans ê lià cun fasces  y so müs ê curì cun na peza dal assoius.  Gejù ti à 

dit: Desliedi les fasces y lascédele jì.  45Tröc di iüdes, che ê jüs da Maria  y â odü ći che Gejù 

â fat,  é rovà a crëie te ël.   

 

 

 

 

 

 

 

Lalt a té, oh Crist, re de gloria eterna! 

– R Insciö dij le Signur: Iö sun la 

ressoreziun y la vita. Vignun che crëi 

te mè, ne moriarà mai. 

 

 Letöres dla domënia dal orí | FESTA DAL INGRES DE GEJÚ A IERÚSALEM: 

 Mt 21, 1–11  |  Is 50, 4–7 |  Fil 2, 6–11  |  Mt 26, 14 – 27, 66 



 

 

 

Mësses tl tëmp dl coronavirus 

 

La situaziun ch´i passun al momënt se fej mancé tröpes cosses,      ince spirituales. 

Deach’ nos  ne un nia la poscibilité de lascé aldí nostes mësses y funziuns sön radio 

cöra , orunse porvé de pité n ater sorvisc por recordé families y defunc ince te chësc 

tëmp.  

Siur Paul dij vigne de mëssa, (dlijia Antermëia dassu y a portes stlütes) dales 9.00 

o da n ora dejidrada , y al foss  a öna da la zelebré adöm a na familia, tramite 

handy - vivavoce:  vël zelebrëia y la familia respogn (da ciasa). 

Magari foss chësta na poscibilité da daidé acompagné spiritualmënter, cun l´oraziun 

y l´Eucarestia, families de nosc paîsc en mancianza de na vita de cöra normala. 

Chës families che foss interessades, pó tó sö diretamënter contat cun Siur Paul y 

s´aposté na te mëssa. Por la paié vára ince t´en secundo momënt. 

Vigne secundo de, lönesc-mercui-vëndres (i atri dis cun Rina) vëgnel dit na mëssa 

por na familia de nosc paîsc y sambëgn ince stlüjon ite döta nosta comunité. 

 

L’Consëi de Cöra 
 
 

 

 

 

  Informaziuns y terminns 
 

 

Comun: 

Al vëgn lascé alsavëi che l'implant de reziclaje "Alfur" resta stlüt cina a desposiziuns nöies. 

Por le ciomënt bio él contaniers defora dal implant. 

Al vëgn lascè alsavëi che le termo originar (31 de merz dales 12.00), por presenté les 

domandes de partezipaziun al concurs por l’assunziun de n laurant spezialisé IVa cualifica 

funzionala é gnü sburlé a n termo nü da definì. 

I ofizi dl'aministraziun de comun resta inant stlüc. L'azes por le publich por caji de nezescité 

y por sorvisc essenziai vëgn conzedü sön prenotaziun por telefon 0474 523125 resp. e-mail 

info@comun.sanmartindetor.bz.it. I ofizi pó gní contatá ti orars sciöche zënza dales 8.00 - 

12.30 y dales 14.00 - 17.30. 

 

Le termo por podëi dé jö les iscriziuns (online) ala Scora de Musiga por l'ann de scora 

2020/2021 é gnü arlungé cina ai 30 d'aurí 2020. Formulars y info sot www.musikschule.it - 

sot a "Scora de Musiga Val Badia". I formulars d'iscriziun é da mené por email a 

musikschule.stern@schule.suedtirol.it 

 

mailto:musikschule.stern@schule.suedtirol.it

Les mius aodanzes por le compliagn ti fajunse a  

Pedevilla Angelina (84).   Döt le bun. 

Mësses a San Martin: 

La mëssa dla domënia, zelebrada da siur Heinrich, pó gní ascutada 

tl radio dla cöra, dales 10.00. Dales 19.00 aldiëise vigni de na 

devoziun de Carsëma. 

Fora dal vangele: 

Marta ti á dit a Gejù: Signur, 

sce te fosses sté chiló, ne foss mi fre nia mort. - Jan 11,21 

Sce nos odun ite che tla creaziun - che nes é ma imprestada 

- é Chël Bel Dî presënt, spo fajunse bel impara y i 

l’anuzun cun cosciënza a na manira che ince les generaziuns 

che vëgn do pois vire. Ci poi pa iö fá? 


